INTRODUCCIÓN O TEATRO (DRAMA)
A traxedia e a comedia son dúas das achegas máis importantes de Grecia á Civilización Occidental. Xunto co drama satírico, traxedia e comedia teñen as súas orixes nos rituais de Dioniso e chegaron de seguido á plenitude, no século V.

A traxedia: É un relato que procede do mito. Na traxedia atopamos un conflito protagonizado por un home ou unha muller que pertence á aristocracia, é dicir, a unha familia que dirixe o destino dunha cidade ou país. Este personaxe encarna o enfrontamento entre individuo e sociedade, entre individuo e divindade, entre un individuo e outro individuo da súa mesma familia ou diferente, ou tamén, e este é o peor dos casos, entre o individuo consigo mesmo. Este enfrontamento adoita afectarlle de forma traumática o protagonista, Aparece, pois, afundido, perseguido, vítima das súas propia decisións, pagando pola fidelidade ás súas ideas: soidade, exilio e mesmo morte.
As traxedias beben das fontes argumentais das grandes sagas mitolóxicas: os Atridas, os Labdácidas, Xasón…

Os autores máis importantes dos que conservamos obras son: 

Esquilo, autor da triloxía a Orestíada e de Os sete contra Tebas. Nelas o coro ten un papel relevante, aparecendo só dous actores en escena. Usa unha linguaxe moi poética e elevada. Constrúe personaxes cunha solidez impresionante nas súas actitudes e nas súas profundas crenzas nos deuses.
Sófocles, autor de Antígona, Electra e Edipo Rei, reduce algo o papel do coro. Poden aparecer tres actores simultaneamente en escena. Os personaxes teñen máis empaque e personalidade: foi o creador do que despois se due en chamar o heroe tráxico. Nas súa obras hai un intento de conciliar os intereses, as ideas e as actuacións do home cos designios divinos.
Eurípides, autor de Troianas, Andrómaca, Hécuba, Hipólito, Medea e Bacantes, rompe o equilibrio a favor do home. O coro vai ocupando menos espazo na traxedia, pero non perde a súa gran forza poética. Os autores seguen a ser tres, mais as súas peripecias van aumentando de vagar. Hai máis acción, sen que isto vaia en detrimento da mensaxe que quere transmitirnos o autor. Os deuses seguen a estar presentes, pero os seus personaxes parecen actuar á marxe deles. 
A comedia: Hai dous tipos ou momentos moi diferentes entre si que evolucionaron en tan só un século escaso
A Comedia Antiga é de tipo político; trata dun problema de tipo político que afecta a todos os membros da polis. A economía, a política, a xustiza, a educación, a cultura non funcionan e son obxecto de duras críticas. Un cidadán calquera esfórzase por atopar unha solución a ese problema, unha solución imaxinativa que será aclamada polo pobo, pero que á hora de poñela en práctica resultará un auténtico fracaso. Aristófanes, un crítico implacable da súa época, é o autor por antonomasia deste tipo de comedia con obras como Cabaleiros, Paz, Avésporas, Aves, Lisístrata, Nubes ou Tesmoforias. Mais, nas dúas últimas obras, Asamblearias e Pluto, Aristófanes deixa de lado o tema político e suprime unha parte coral que foi fundamental nas comedias, a parábase. 

A Comedia Nova presenta problemas individuais no seo dunha familia e tece un enredo arredor deles: xemelgos que se recoñecen, nenos abandonados recollidos despois, vodas imposibles… Os protagonistas son tipos que se repiten e os argumentos son tamén bastante semellantes: vellos roñóns, vellas libidinosas, escravos resabidos… De Menandro, o máis importante autor deste tipo de comedias, perdemos case toda a obra. Tan só non quedaron fragmentos de Misántropo, Díscolo, Samia… Este tipo de comedias exerceu unha influencia enorme sobre os comediógrafos latinos Plauto e Terencio que as adaptaron aos gustos romanos.
